
૭૫
સાહિત્ય.





( માલિની અથવા માનિની વૃત્ત. ) 


મુજ નિકટ ઉભેલું રૂપ સોહામણું આ 

પ્રથમ કદિ કર્યું મેં લગ્ન એ સાથે કે ના ! 

મન નવ દૃઢ થાયે એ વિષે આજ મારૂં 

ઘડિ ઘડિ ઉઠવાથી તર્ક આ એજ સારું. ૧૯૬ 

જ્યમ ભ્રમર ફરે છે જૂઈનું પુષ્પ ભાળી 

અતિ દવજલથી છે એ ભરેલું નિહાળી ! 

મન નહિ ધરતો એ લાલચે ભોગ લેવા

ત્યમ નહિ કરતો એ પુષ્પનો ત્યાગ એવા. ૧૯૭ 





     
શારંગo કેમ મહારાજ મુગા કેમ બની રહ્યા છો ? 

રાજાo અહો તપોધના, મારા મનમાં એ વાત ઘણી ઘોળાયાં કરે છે તોપણ હજુ મને એમ સાંભરતું નથી કે મેં આગળ કોઈવાર એનો સ્વીકાર કીધો હોય. વળી નજર આગળ જોઉં છું કે એ ગર્ભિણી છે તો હું શું જવાબ દેઉં ? 

શકુંo (મનમાં) હાય, હાય ! જ્યારે પરણ્યા વિષેજ રાજાને સંદેહ છે તો પછી મારા મનમાં ભારે સુખ ભોગવવા વિષેનો મનોરથ પાર પડવાની શી આશા ? 

શારંગo એમ મા બોલો, હો.


( ઉપજાતિ અથવા આખ્યાનકી વૃત્ત. ) 


તેં સ્પર્શ કીધો મુનિની સુતાનો 

સ્વીકાર કીધો મુનિયેય તેનો ! 

હવે ઘટે શું કરવી અવજ્ઞા 

તપસ્વિ કેરી ક્ષણ એક એવા ? ૧૯૮ 

ચોરેલ વસ્તુ નિજ તોય તેને 

ન બાધ કર્તા ઋષિયે જરીએ 

લેવા દઈ, પાવન, ચોર પેઠે, 

તને કર્યો એમજ સર્વ જાણ. ૧૯૯

